
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

масъулияти чекланган жамият. 

Кириш. Ҳозирги глобал ижтимоий-маданий ривожланиш даврида ёш авлод 

тарбияси ва маънавий юксалиш талаблари ўзига хос ахлоқий идеал тизимининг 

яратилиш заруриятини қўймоқда. Ахлоқий идеалнинг юксак тамойиллари талаблари 

асосида тимсолли, намуна, ибратли, ўрнак бўладиган юксак маънавий-ахлоқий 

тизимининг яратилиши ҳозирги оммавий, маданий силжишларни олдини олишга 

кафолатдир. Анъанавий тарзда “ахлоқий идеал мавжуд ижтимоий муносабатлар, 

тарихий-маданий муҳит ва маънавий парадигмалардан келиб чиқиб, келажак авлод 

учун ворислик сифатида миллий, шахсий ва диний хусусиятлар билан таркиб топиб 

бораверади”[4;99-б]. Ахлоқий идеал миллий фундаментал қадрият ва идеалларни 

умуминсоний императивлар билан уйғунлаштириб, янги шаклланиб келаётган глобал 

қадрият, идеаллар оламида трансформацияларни амалга оширади.  

Ҳозирги пайтда ахлоқий идеал ёшларга нисбатан миллий ғояни, миллий ўзликни, 

муқаддас анъаналаримизни англаш туйғуларини, халқимизнинг кўп асрлар давомида 

шаклланган эзгу орзу-умид, мақсадларини англатиш, жамиятимиз олдига бугун 

қўйилган олий мақсад – Учинчи Ренессансни амалга ошириш вазифасини ифода этиши 

зарур. Жамиятимизда мавжуд хилма-хил ва эркин фикрлар, ғоялардан, дунёқарашдан 

қатъий назар, барча миллат ва элатларни ягона ғоя атрофида бирлаштириши, ҳар 

қандай миллатчилик, экстремистик каби негатив кайфият, қарашлардан мутлақо холи 

ёшларни тарбиялашни мақсад қилиб олиши даркор. 

Адабиётлар таҳлили ва методология. Ёшларни ватанпаварлик, эл-юртга 

садоқат руҳида тарбиялашда, уларнинг қалбига инсонпарварлик ва одамийлик 

фазилатларини пайванд қилишда миллий хусусиятга эга ахлоқий идеал шаклланиши 

керак. А.Самадовнинг фикрича, “ахлоқий идеал ички тизимида кўрсатилган омиллар 

орасида инсон тафаккурининг ривожи, инсон онги ва унинг табиат, жамият ва инсон 

ҳақидаги бўлажак мақсад ва вазифалар ҳақидаги билими катта аҳамиятга эга. Шунинг 

учун ахлоқий идеал тизими инсон руҳиятини белгиловчи хотира, билган, кўрган, ҳис 

қилинган билимгина эмас, балки билиши мумкин бўлган, инсонни унга томон чорловчи 

ва рағбатлантирувчи ички маънавий-ахлоқий куч сифатида ҳам амал қилади” [4;97-б]. 

Айни пайтда ҳозирги ахлоқий идеал Ватанимизнинг шонли ўтмиши ва буюк 

келажагини узвий боғлаб турувчи, ўзимизни улуғ аждодларимиз боқий меросининг 

муносиб ворислари деб ҳис қилишга, жаҳон ва замоннинг умумбашарий ютуқларига 

эришмоққа йўл очиб берадиган ва шу мақсадларга муттасил даъват қиладиган ахлоқий 

ғоялар тизими бўлиши керак.  

Бинобарин, ёшларни миллий, умуминсоний жиҳатлар билан бирга қамраб 

олаётган замонавий “ахлоқ” жамият мафкурасига катта таъсир ўтказмоқда. Аслида 

мафкура моҳият ва мақсади жиҳатидан ижтимоий идеалнинг маърифатли жамият 

қуриш йўлида мазмунан бирлаштиради, идеал шаклларнинг (ижтимоий, сиёсий, 

ахлоқий, эстетик) қарор топишида кенг имкониятлар яратади. Мафкура ғояларни 

бирлаштирувчи куч бўлса, идеал ҳам ғояларни мукаммал, бирлаштирувчи, йиғувчи 

хусусиятга эгадир. 

Агар жамият мафкураси муайян ғоялар тизимидан ташкил топишини назарда 

тутсак, янги Ўзбекистоннинг ривожланиш стратегияси қандай жамият қурмоқчи 

эканлигимиз, янги маънавий маконни қандай тасаввур этишимиз билан боғлиқ 

ғояларга бориб тақалади. Янги маънавий макони “...Янги Ўзбекистоннинг маънавий 

қиёфаси яққол акс этадиган, халқимиз интилаётган ва эл-юртимиз яшайдиган 

маърифатли жамиятдир” [3;276-б].  

Чунки ўз миллий ғоясига, муайян жамият тараққиётининг фалсафий-

методологик асосига эга бўлмаган жамият ўз йўлини йўқотиб қўяди. Немис мумтоз 

фалсафаси вакили И.Кантнинг фикрича, “ғоя йўналиш берса, идеал инсон тафаккурини 

келажакдаги уфқларини белгилаб беради” [2;452-б]. Бундан ташқари, ҳар қандай эзгу 

ният ҳам инсон онгидан чуқур ўрин эгалламаса, инсон тафаккури шу ниятга ҳамоҳанг 

ўзгармаса барча саъй-ҳаракатлар бекор бўлади. Шунинг учун янги маънавий маконни 

орзу қилган халқ ўз ахлоқий идеалига эга бўлиши керак. Аммо халқ ва жамият янги 

уфқларни кўзлаган экан унинг мақсади ҳам аниқ бўлиши, бу мақсадларни амалга 

оширишда пухта ва изчил ўйланган, миллий қадриятлар ва идеалларни изчил амалга 

оширишга қаратилган миллий ғоя зарурдир. 

Муҳокама. Янги Ўзбекистон учун миллий ғоя кўп миллатли халқнинг маънавий 

эҳтиёжларини ўзгармас манбаи ҳисобланиб, янги маънавий маконни яратишга 

ҳиссасини қўшиши, ижтимоий-тарихий жиҳатдан шаклланиб келган миллий орзу-

интилиш, мақсадларни яхлит ахлоқий идеалга жамлаши, Ўзбекистон жамиятидаги 

барча миллат, элатларга хос бўлган хусусиятлар, урф-одатлар, анъаналар қадриятлар ва 

идеалларни умумий махражга келтириши керак. Ана шу шаклланиши керак бўлган янги 

маънавий маконни тадрижийлигини ҳисобга олсак, миллий ғоя халқимизнинг ўзлигини 

англашга, ўз миллий-маънавий қадриятларини, ахлоқий фазилатларини тиклаб, сақлаб, 

эъзозлаб келажак авлодга трансформация қилувчидир[1;61-б]. 

Ахлоқий идеал миллий ғоя ва унинг тамойиллари туфайли одамлар тасаввурида 

ойдинлашади, одамларни эзгулик, олижаноблик, буюк келажак ва тинчлик йўлида 

бирлаштириб, уларнинг ўртасидаги меҳр-муҳаббат ва яхши ҳаётга бўлган 

интилишларида сафарбар этади. 

Инсон табиати шунчалик мураккабки, унинг қалбида бунёдкорлик ғояси, хоҳиши 

ва мақсадининг пайдо бўлиши, амал қилиши ҳам бевосита мазкур шахснинг қандай 

ғоялар, қарашлар ва идеаллар билан қуролланганига боғлиқ. Шунинг учун ёшларда 

бўлиши мумкин бўлган номақбул хатти-ҳаракатларни қўзғатувчи барча мафкуравий 

таҳдидлардан огоҳ бўлмоқ керак. Мафкуравий бузғунчилик беозор кўринишда ёки 

бирор маданият, санъат намунаси ниқобида пайдо бўлиши мумкин. Миллий-ахлоқий 

қадриятларимизга тўғри келмайдиган ҳолатларни намойиш этиш учун замонавий 

технологиядан фойдаланиш оқибатлари ҳам даҳшатлидир. Олима З.Бойтемированинг 

фикрича, “ғоядаги ахлоқсизлик шахс тафаккури, инсоний принципларга ўта салбий 

таъсир кўрсатади, инсонни таназзулга етаклайди. Бундай шахслар жамият ва одамларга 

муносабатда яккаланиб қолади, иккиюзламачилик қилишга ўрганади” [1;61-б]. ОАВ ва 

интернет медиа воситаларида намойиш этиладиган турли ёвузлик, йиртқичлик, 

шафқатсизлик, ахлоқсизликка доир видео маҳсулотлари шулар жумласидандир. 

Эзгуликнинг тарғиб қилиш, ўрнак ва ибрат бўлиши қанчалик қийин бўлса, ёшларда 

ёмонликни қабул қилиш ва унга тақлид қилиш хоҳиши ҳам шунчалик тезкор бўлиши 

табиийдир. 

Бугунги кунда мафкура полигонлари ядро полигонларидан ҳам кўпроқ кучга эга 

экан, сохта шиор ёки беозоргина туюлган, аммо ич-ичидан ғаразли мақсадлар кўзланган 

кичкина хабар ҳам улкан зиён келтириши мумкин. “Оммавий маданият” ниқоби остида 

ахлоқий бузуқлик, зўравонлик, қотиллик, фирибгарлик, индивидуализм, эгоизм, 

шахсиятпарастлик, дидсизлик, ғоясизлик, масъулиятсизлик сингари ғоялар турли 

бадиий усулларда тарқатилмоқда. Бу нарса, ўз навбатида, ёшларни соғлом ҳаёт суръати 

ва миллий маънавий қадриятлардан четлаштиришга, руҳий бебурдликка, чин инсоний 

ахлоқий идеаллардан узоқлашишга олиб келади.  

Глобал ижтимоий-маданий жараёнларда халқнинг азалий эзгу ва гўзал ахлоқий 

қадриятлардан четга чиқиб кетмаслик учун дунё воқеаларига очиқ кўз билан қараш ва 

ҳушёр бўлиш, маънавий таҳдид ва хатарларни тўғри баҳолаш, улардан тегишли хулоса 

ва сабоқлар чиқариш ҳар қачонгидан кўра долзарб муаммога айланди. Айниқса ёшлар 

онги, тафаккури ва идеалида иккиланиш, таҳдид ва эсанкираш аломатларининг пайдо 

бўлишига йўл қўймаслик керак. Бундай дунёнинг геополитик, иқтисодий ва ижтимоий, 

ахборот- коммуникация манзарасида мафкуравий курашлар кескин тус олган вазиятда 

фикрга қарши фикр, ғояга қарши ғоя, жаҳолатга қарши маърифат билан юксак ахлоқий 

идеаллар асосида курашиш ҳар қачонгидан кўра муҳим аҳамият касб этмоқда. 

Натижалар. Бугунги ёшларимиз глобал жараёнларда ўз ахлоқий идеали ҳақида 

аниқ ва тўғри тасаввур қилишлари, ўз халқининг миллий тарихи, маънавий-ахлоқий 

бойликлари, ота-боболарининг муқаддас мон-маслагига бўлган садоқатини 

кучайтиришлари, ахлоқий иммунитетни, ёт ғояларга нисбатан қаршилик кўрсатадиган 

ботиний маънавий салоҳиятларни кучайтиришлари лозим.  

Ёшларнинг маънавий борлиғида ахлоқий идеални такомиллаштирилса миллий 

ўзлигини англаш, дунё воқеаларини теран тушуниш, замон билан ҳамнафас қадам 

ташлайдиган шахслар бўлиб етишадилар. Бундай шахсларга ҳар қандай ақидапараст, 

экстремист ва “оммавий маданият” тарзида чиройли қоғозларга, бежирим шиорларга 

буркаб бериладиган ғаразли ғоялар, бемаъни даъватлар таъсир эта олмайди. Демак, 

билим, иймон, эътиқод, маърифат ва юксак ахлоқий идеал бузғунчи ғояларга қарши 

курашда ёшларимиз онги ва қалби учун мустаҳкам қалқон вазифасини ўтайди. 

Шунингдек, худбинлик, лоқайдлик, бепарволик, қариндош-уруғчилик, маҳаллийчилик, 

ичиқоралик, бахиллик ва ҳасадгўйлик сингари иллатлардан фориғ бўлишга ҳам ёрдам 

беради. 

Хулоса. Хулоса қилиб айтганда, ахлоқий идеал мазмун-моҳиятини энди миллий 

ва умумбашарий маънавий ва демократик қадриятлар белгилайдиган бўлиб қолди. 

Ахлоқий идеал эркин, ўзлигини англаган инсоннинг маънавий поклиги ва юксаклигини, 

иймон-эътиқоди ва дунёқарашининг мустаҳкамлигини, ниятларининг миллий 

манфаатлар билан уйғунлигини виждон амри-яшаш мезони эканлигини 

ифодалайдиган қудратли ботиний кучга айланди. Бу фикрлар ахлоқий идеал хусусида 

методологик аҳамиятга молик хулосалар чиқаришга асос бўлади: 

биринчидан, ёшлар ҳаётда эзгу ният, яхши орзулар билан яшайди, ўз меҳнатини 

истиқболи, ўз ахлоқий камолоти ҳақида қайғуради. Бунга эришиш йўллари ҳар хил. 

Кимки пок луқма билан, порлоқ туйғулар билан, мустақил иймон-эътиқод билан 

фарзанд тарбияласа бунинг натижаси эзгулик ва олижаноблик билан мукофотланади; 

иккинчидан, яшашдан маъно, мазмунни турлича тушуниш одамзодга хос 

хусусият. Аммо “ҳаётнинг мазмуни нимадан иборат?” деган савол дилемма, баҳсли 

мавзудир. Бу саволга жавоб тарзида баъзи одамлар идеали кундалик икир-чикирлар ёки 

кайф-у сафо билан ўралашиб қолса, кимларнидир инсон ва жамият билан боғлиқ катта 

муаммоларни қамровчи идеаллар қизиқтиради. Кимнинг ахлоқий идеали қандайлигига 

қараб унинг яшашдан мақсади ва бахт-саодат ҳақидаги тасаввури шаклланади, инсон 

ҳаётдан ўз ўрнини топишга интилади; 

учинчидан, ҳар бир инсоннинг яшашдан мақсади - бахтга эришиш ва бахтиёр 

бўлишдир. Бинобарин, сабр-бардошли, иймон-эътиқоди мустаҳкам, олижаноблик ва 

эзгуликни ўзига касб айлаган, одамлар кўзига пок виждон билан боқадиган, сўзи ҳам, 

ўзи ҳам пок бўлиб, ҳалол меҳнат қиладиган, миллат ва жамият манфаатларига устувор 

маънавий вазифа сифатида қарайдиган, келажакни бугундан яратадиган юксак 

маънавий идеаллар билан яшайдиган инсон – комил инсондир;  

тўртинчидан, ахлоқий идеал ёш авлод онги ва қалбини эзгу ғоялар, юксак мақсад 

ва ниятлар билан таъминловчи, тўлдирувчи тафаккур ва виждон рамзидир. Ахлоқий 

идеал тарбия жараёнида ғоявийликни, ахлоқий императив тимсоллари бўлмиш виждон, 

иймон, ирода, эътиқод сингари миллий ахлоқий ғояларни белгилаб олишда ботиний 

куч вазифасини ўтайди; 

бешинчидан, мамлакатимизда янги маънавий макон яратилиши учун катта 

кўламдаги ислоҳотлар олиб борилар экан, энг аввало комил инсонни тарбиялаш 

концепциясининг ҳуқуқий базаси (жисмоний-руҳий, маънавий-маърифий, маънавий-

ахлоқий) шу асосда ахлоқий тизими (соғлом турмуш тарзи, баркамол - билимли авлодни 

вояга етказиш, комил инсонни шакллантириш) таркиб топмоқда ва барча таълим-

тарбия фаолиятида методологик асосга айланди;  

олтинчидан, ёшларнинг тарбиялаш тизимида ахлоқий идеалга бир қатор инсон 

дунёқараши билан боғлиқ бир қатор жисмоний, руҳий, ахлоқий-эстетик ва ижтимоий-

сиёсий талаблар қўйилади. Бу талаб ва эҳтиёжлар ичида ёшлар қалби ва онгига юксак 

ахлоқийлик, янги Ўзбекистон ахлоқий идеали тамойилларига эътиқод, яшашнинг 

мазмун-моҳиятини сингдириш асосий ўринни эгаллайди. 

